
 
Елдің еңселі «Ақиқат» журналы турасында 

 
 

 
 
 
 «Ақиқат» журналы - ұлттық қоғамдық саяси журнал. Тарихы 1921 жылы 15 

қыркүйекте «Қызыл Қазақстан» деген атаумен Орынборда бірінші нөмірі шықты. 1925 
жылы шілдеден бастап 1929 жылдың соңына дейін екі тілде «Қызыл Қазақстан», 
«Красный Казахстан»,1930-1931 жылдары Алматыда «Қазақстан большевигі» - 
«Болшевик Казахстана», 1932-1938 жылдары «Ауыл коммунисі», 1938-1941 жылдары 
«Коммунист», 1952-1957 жылы «Қазақстан коммунисі» - «Коммунист Казахстана», 1958-
1991 жылы «Қазақстан коммунисі» деген атаулармен жарық көрді. 1991 жылдан «Ақиқат» 
деп аталады 

1922 жылы шыққан «Қызыл Қазақстан» газетінің ізбасары. Журнал қазақ 
жұмысшыларына Кеңес үкіметі мен коммунистік партия саясатын түсіндіруді мақсат 
тұтты.  



«Қызыл Қазақстанның» тұңғыш редакторы Абдолла Асылбеков бастаған Ерғали 
Алдоңғаров, Мырзағұл Атаниязов, Нәзипа Құлжанова, Нығмет Нұрмақов, Смағұл 
Сәдуақасов, Ораз Жандосов, М.Фахретдинов, Хамза Жүсіпбеков, Жүсіпбек Арыстанов, 
Жанайдар Сәдуақасов, Мүтәли Дәулетқалиев, Рақым Сүгіров, Әйтіке Мусин, Сұлтан 
Сегізбаев, Ә.Байдилдин, Сейділда Төлешев, Ахмет Елшібеков және басқа да алаш 
қайраткерлері қостаған журналдың тұрақты авторлары патшалық Ресейдің отаршылық 
саясатының кеңес өкіметі тұсында да жалғасып келе жатқанын, орыстардың қазақты тең 
азамат санамауын батыл сынға ала отырып, оның асқынған түрі ретінде жергілікті 
халықтың басты байлығы – жерін тартып алуы қазаққа өте қиын тигенін ашына жазды. 
Еңбекті насихаттады. Заман талабына сай өзгеретін әлеуметтік саяси жағдайларға 
бейімделіп, жаңа міндеттерді жүзеге асыруда өз үлесін қосты.  

Басылым беттерінде қоғам дамуының теориялық үрдістерімен қатар, жалпы 
адамзаттық құндылықтар, әдебиеттану мәселелері, соның ішінде Әуезовтыңтің өмірі мен 
шығармашылығы туралы материалдар да жарияланды. Мысалы, Әуезовтің «Қазақ 
әдебиетінің кейбір мәселелері жайында» мақаласы («Коммунист», 1951, № 3) басылса, 
3.Ахметов пен Ы.Дуйсенбаевтың «Мұхтар Әуезовтің Абай туралы романдары» 
(«Қазақстан коммунисі», 1956, №11), М.Фетисовтың «Қазақ әдебиетінің көрнекті 
шығармасы» («Қазақстан большевигі» - «Большевик Казахстана», 1946, №7) тағы басқа 
сыни-зерттеулері ұлы жазушының қаламгерлік шеберлігіне арналды. Ал Әуезовтің 100 
жылдық мерейтойына әзірлік барысында арнайы жоспар жасалып, суреткердің өмірі мен 
шығармашылығы жөнінде жұртшылыққа беймәлім материалдар басылым көрді. Атап 
айтсақ: Ә.Әбішевтің «Бетпе-бет» (1996, № 10), Б. Ерзаковичтің «Мұхтардың Абай әндерін 
нотаға түсіруі» (1996, №11), Б.Құлжановтың «Естеліктер ешқашан ескірмейді» (1977, № 
1), М.Әрхамқызының «Ұлы адамның ұлылығы» (1997, № 2), А.Асубаевтың «Қасірет 
қоршауындағы қаралы сұлу» (1997, №3), Н.Нұрғашқызының «Мұхаңның Абай тойындағы 
күндері» (1977,№3), Т.Әлімқұловтың «Өмірді сүйген суреткер» (1997, №4), 
Ә.Модцахановтың «Із салу» (1997, N95), Н.Мұхамедханұлының «Мұхаң «Манасты» қалай 
қорғап қалды?» (1997, №8) деген еңбектер жарияланды. 1951 жылы 14 маусымда 
Қазақстан Ғылым академиясының Тіл және әдебиет институты мен Жазушылар одағы 
бірігіп өткізген абайтану мәселесіне арналған мәжілісте Әуезов жасаған баяндаманың 
стенограммасы журналда жарық көрді. Журналдың 1997 жылғы 9-нөмірі тугелдей 
Әуезовке арналды.  

Қазақ елінің ақпараттық кеңістігінде өзіндік брэндке айналған «Ақиқат» 
журналының еткен еңбегі еленбей қалған жоқ. Басылымның жемісті еңбегін жоғары 
бағалаған ел ағалары әруақытта тиісті сыйлықтарымен марапаттап отырды. 1976 жылы 
«Халықтар достығы» орденімен, 1996 жылы Қазақстан Республикасы Баспасөз және 
бұқаралық ақпарат істері жөніндегі ұлттық агенттігінің Құрмет Грамотасымен, 2002 жылы 
Қазақстан Журналистер Академиясының «Алтын жұлдыз», 2008 жылы Қазақстан 
Журналистер одағының сыйлықтарымен марапатталды. 2011 жылдың 1 желтоқсанында 
«Ақиқат» ұлттық қоғамдық-саяси журналы Байланыс және ақпарат министрлігінің 
Қазақстан Республикасы Тәуелсіздігінің 20 жылдық мерейтойына орай «Қазақстан 
мемлекеттілігінің құрылуы мен дамуы» тақырыбында өткізген конкурста «Ең үздік 
қоғамдық-саяси басылым» номинациясы бойынша жеңімпаз атанды.  

Тәуелсіз еліміздегі журналдардың ішінде бас басылым болып табылатын 
«Ақиқаттың» айдарлары елге ұнамды, мазмұнының әсерлілігі, мақалаларының 
құндылығы көпшілікті баурап алатынын дәлелдеп жату артық болар. Әсіресе, «Заманхат» 
айдарымен Әл-Фараби, Абай сынды даналардың, Шәкәрім Құдайбердіұлы, Ахмет 
Байтұрсынұлы, Міржақып Дулатов, Мағжан Жұмабаев, Смағұл Сәдуақасов секілді алаш 
зиялылары мен Ақжан Машани, Өзбекәлі Жәнібеков және т.б. қазақтың белгілі 
тұлғаларының ойлы пікірлері мен салиқалы сөздері үнемі журналдың бетін ашып тұрса, 
«Маржан сөз» айдарымен қазақтың аузы дуалы билері мен шешендерінің тура да тауып 
айтқан маржан сөздері қорытындылайды. Бұған қоса «Қазақстан қарашаңырағым», 



«Саясат және парасат», «Жақсы жүрген жерінде із қалады», «Тарихтан тәбәрік», 
«Тұлғалар тұғыры», «Рухани қазына», «Дүниетаным ділі» сияқты айдарлар оқырман 
көпшіліктің ыстық ықыласына ие болып отыр.  

Қазіргі таңда «Ақиқат» журналы қоғам дамуының маңызды тұстары, соның ішінде 
саясат, тарих, философия, экономика, мәдениет және филология салаларындағы өзекті 
мәселелерді уақытылы көтеріп, маңызды да ғылыми құнды мақалалардың жарық көруімен 
ерекшеленеді. Басылымның заман талабына, уақыт лебіне сай жылдан жылға жасап келе 
жатқан жарқын жаңалықтары, өсуі мен өзгеру үдерістері оқырманның көз алдында өтіп 
келеді. «Ақиқат» журналы қай кезде болсын ақиқаттың алдаспанына айналып, салиқалы 
ой толғайтын, елдегі болып жатқан жаңалықтар мен өзгерістер иіріміне бойлай отырып, 
мейлінше терең сараптама жасайтын басылым ретінде қалыптасты.  

Журнал негізінен елдің стратегиялық бағыттары, Елбасының жылма-жылғы 
Қазақстан халқына арналған Жолдауларында көтерілген мәселелерді жанжақты талқылап, 
халыққа түсіндірумен келеді. Ел зиялылары, қайраткер тұлғалар, жазушы, журналистер 
ұсынған әртүрлі тақырыптардағы материалдар да жиі жарияланып тұрады. 

